
ҲЕНРИ ЖЕЙМС ИЖОДИДА ИНСОН РУҲИЯТИ ТАСВИРИНИНГ БАДИИЙ-ЭСТЕТИК ВАЗИФАЛАРИ 

Аннотация 

Мазкур мақолада Ҳенри Жеймс ижоди, асарларининг ўзига хос жиҳатлари ҳамда мазкур ижод намуналарида инсон 

руҳияти тасвирининг бадиий-эстетик вазифалари, муаллиф ижоди, даврийлаштирилиши, ижодий босқичларда яратилган 

романларнинг услубий ўзига хосликлари, романларнинг вужудга келиши, тарихи, ёритилган мавзулар ва унда аёл 

қаҳрамонлар руҳий оламининг бевосита ва билвосита тасвирланиши, қаҳрамонлар тасвирининг специфик хусусиятлари, 

Ҳ.Жеймснинг психологик таҳлил маҳорати сингари масалалар таҳлилига бағишланган. 

Калит сўзлар: модернизм, реализм, Америка адабиёти, ёзувчи, онг оқими, роман, ички монолог, психологик манзара, 

психологик деталь, руҳият. 

 

ХУДОЖЕСТВЕННО-ЭСТЕТИЧЕСКИЕ ЗАДАЧИ ОПИСАНИЯ ЧЕЛОВЕЧЕСКОЙ ДУШИ В ТВОРЧЕСТВЕ 

ГЕНРИ ДЖЕЙМСА 

Аннотация 

В данной статье творчество Генри Джеймса, специфические стороны его произведений, а также художественно-

эстетические задачи изображения человеческой психики в данных образцах творчества, авторское творчество и 

периодизация, стилистические особенности романов созданных в творческих этапах, затронутые темы и прямое 

отражение духовного мира женских персонажей и косвенное описание, специфические характеристики персонажей, 

мастерство психологического анализа автора обсуждается.  

Ключевые слова: модернизм, реализм, Американская литература, поток сознания, роман, внутренний монолог, 

психологический пейзаж , психологическая деталь,душевный мир. 

 

LITERARY AND AESTHETIC TASKS OF DESCRIBING THE HUMAN SOUL IN THE WORKS OF HENRY JAMES 

Abstract 

In this article, the works of Henry James, the specific aspects of his works, as well as the artistic and aesthetic tasks of depicting 

the human psyche in these samples of creativity, authorial creativity and periodization, stylistic features of novels created in 

creative stages, the topics covered and a direct reflection of the spiritual world of female characters and indirect description, 

specific characteristics of the characters, the mastery of the author's psychological analysis are discussed. 

Key words: modernism, realism, American literature, stream of consciousness, novel, inner monologue, psychological 

landscape, psychological detail, inner world. 

 

Кириш. Адабиёт сўз санъати сифатида бир неча 

асрлардан буён инсон қалбини ларзага солишда давом 

этаётир. Мазкур дурдона намуналар адабий тараққиётнинг 

тарихида чуқур из қолдириб, кейинги авлод бошлаб 

беражак янги жанрлар вужудга келишида муҳим роль 

ўйнайди. Америка адабиётида XIX асрда бошланиб, ҳатто 

ХХ асрда ҳам бадиий адабиётда ўз аҳамиятини 

йўқотмаган реализм йўналиши ривожида салмоқли ҳисса 

қўшган ҳамда психологик реализмнинг тамал тошини 

қўйган ижодкорлардан бири Ҳ. Жеймсдир.  

Ҳ. Жеймс XIX асрнинг сўнгги икки ўн йиллигида 

ҳамда ХХ асрнинг дастлабки декадасида “Daisy Miller” 

(1879), “The Portrait of a Lady” (1881), “The Bostonians” 

(1886), “The Ambassadors” (1903) сингари ҳикоя ва 

романларни яратган моҳир носирлардан бири сифатида 

АҚШ реалистик адабиётида ўзининг индивидуал 

услубини намоён эта олган адибдир. Унинг исми 

отасининг шарафига қўйилган бўлиб, падари ўз даврининг 

етук ижтимоий фаоли ҳамда назариётчиси, маърузалари 

билан ҳукмрон жамиятда муқим ўрнига эгалига боис 

фарзанд тарбиясида алоҳида эътибор қаратади. Натижада 

оиланинг ҳар иккала фарзанди муваффақият эгалари 

бўлиб, акаси психология соҳасида “онг оқими”нинг 

асосчиси У. Жеймс ва адабиёт намояндаси Ҳ.Жеймс АҚШ 

тарихида ўчмас из қолдиришди. Болалигидан китобсевар 

Ҳенри оилавий муҳит сабабли ўз даврининг энг пешқадам 

даргоҳлари ва устозларнинг таълими ҳамда тарбиясини 

олади. Шунингдек, Европанинг Женева, Париж, Лондон 

каби машҳур пойтахтларига маълум муддат қилинган 

саёҳатлар натижаси ўлароқ, йигитлар француз, немис, 

инглиз, испан сингари бир неча тилларда мулоқот қила 

оладиган бўлиб улғайишди. Гарчи ўн тўққиз ёшида 

Гарвард ҳуқуқшунослик мактабининг толиби бўлган 

бўлса ҳам, Ҳенрининг китобларга бўлган муҳаббати уни 

О.Бальзак, Н.Ҳосорн, И.Тургеневларнинг бадиий оламига 

анча ошно қилган эдики, талабалигининг иккинчи йилини 

якунламасданоқ ўзининг илк ҳикоясини аноним тарзда 

нашрдан чиқаради. Хусусан, даврнинг пешқадами 

У.Д.Ҳоуэлс билан дўстлашув унга ёзувчи сифатида 

муваффақиятга эришишида замин бўлди.  

– Мавзуга оид адабиётларнинг таҳлили. 

Ҳ.Жеймс ижоди ҳаётлигида адабиётшунослар томонидан 

илиқ кутиб олинмади, аммо АҚШ адабиётида модернизм 

тараққияти туфайли унинг асарлари инсон руҳиятига 

теран кириб бора олгани, психологик насрий 

асарларидаги ўзига хос ёндашуви билан 

адабиётшуносларнинг эътиборини тортди. Д.М.Скура 

муаллиф ижодига бағишлаб ёзилган илмий манбаларни 

яқиндан ўрганиб чиқгач, изланишларининг самараси 

ўлароқ маълумотнома қўлланма ишлаб чиқади. 

Китобининг муқаддимасида ёзувчининг ижоди хусусида 

фикрларини баён этар экан, 1960-1974 оралиғида икки 

мингга яқин китоблар, мақола ҳамда диссертациялар 

ёзилганини қайд этади [10]. Якуний хулосаларини 

изоҳлаб, Ҳ.Жеймс асарларининг бадиияти, жанрий 

хусусиятлари талқинининг теран илмий таҳлилини 

келтирган адабиётшунослар қаторига Л.Эдел, 

Д.Жефферсон, Ф.Дюпи, Б.МакЭлдерли, Д.Аббел, Г.Путт, 

Л.Пауэрс, О.Каржиллс сингари атоқли мунаққидлар 

номини киритади. Табиийки, муаллиф ижодининг бу 

қадар тадқиқотлар предмети бўлганининг моҳияти нимада 

экани диққатимизни тортди. Ўрганишлар натижасида 

ижодкорнинг роман ва қиссалари турли аспектда ҳамда 

ракурсда тадқиқи амалга оширилгани, аммо тизимли 

тадқиқот мавжуд эмаслигининг гувоҳи бўлдик. Шунинг 

учун мазкур параграфда биз айнан инсон руҳияти 

тасвирида Ҳ.Жеймснинг индивидуал услуби, турли 

ижодий даврларда ёзилган романларининг бадиий ўзига 

хосликлари, услубиятдаги умумийлик ҳамда фарқли 

жиҳатларни яхлит тарзда таҳлил қилишга ҳаракат қилдик.  

– Тадқиқот методологияси (Research Methodology). 

Ҳ.Жеймс АҚШ адабиётида сермаҳсул ижод қилди, “The 

American”, “Washington Square” сингари ўндан ортиқ 

романлар, “Watch and Ward”, “Daisy Miller”, “Confidence”, 

“The Europeans” каби ўнга яқин қиссалар, “The Story of a 

Year”, “The Turn of the Screw”, “Covering End” каби юздан 

ортиқ ҳикоялари, “Portraits of Places”, “English Hours”, 

“Italian Hours”, “The American Scene” сингари ўндан зиёд 

саёҳатномалари, “Notes on Novelists”, “The Question of our 

Speech”, “The Art of Fiction” каби кўплаб адабий 

мақолалари, “A Small Boy and Others”, “Notes of a Son and 

Brother” сарлавҳали автобиографияси, “Theatricals” 

пьесаси муаллифи сифатида ўчмас из қолдирди. Унинг 

романнавис сифатида ижоди уч босқичга бўлиб 

ўрганилади, аммо даврлаштиришда баҳсли фикрлар 

мавжуд, [8] аммо қуйида келтирилган романистик 

даврлаштириш энг мақбул вариант деган фикрдамиз. Улар 

ёзувчининг дастлабки ижодий даврида асосан кичик 

насрий жанрда асарлар яратгани; кейинчалик кўпроқ 

роман жанрида ижод қилиб, Европа ҳамда европаликлар 

тасвирига алоҳида эътибор қаратгани; асосий босқичда 

инсон руҳияти тасвирида изчилликга эришгани каби 

жиҳатлар устуворлигига кўра:  

I. A Lengthy apprenticeship (Шогирдлик йиллари) – 

1864-1881; 

II. The Middle Years (Ўрта давр) – 1882-1899; 

III. Major phase (Асосий босқич) – 1900-1916. 

Ҳ.Жеймс ижодининг дастлабки босқичида кўплаб 

ҳикоялар ва қиссалар ёзди, айнан улар катта эпик турда 

асардар яратиши учун асос бўлиб хизмат қилди. Мазкур 

даврда унинг фақат иккита романи: “The American” ҳамда 

“Washington Square” вужудга келди.  

“The American” (1877) ёзувчининг дастлабки 

романи ҳисобланиб, гарчи бадиияти жиҳатидан бошқа 

ижод намуналарига қараганда кучсизроқ туюлсада, 

мавзуий қамрови анча кенг асардир. Романда бош 

қаҳрамон Кристофер Нюмен (Christopher Newman) 

орзусидаги ҳаётни истаб Парижга келгани ва у ерда 

кўрган-кечирганлари ҳикоя қилинади. Бош қаҳрамон 

исми-шарифи ҳамда сарлавҳани ўзидаёқ китобхон асар 

муаллифи нимага ишора қилаётганини англаб олиши 

мумкин. Носир америкаликлар ҳақида роман яратаётиб, 

қитъани кашф қилинишига сабабчи инсон (Христофор 

Колумб) аслида мазкур маконда янги келган одам (new – 

янги, man – одам) эканига урғу бераётганини, ҳақиқатда 

роман қаҳрамони ҳам янги борган муҳитида жиддий 

вазиятларга дучор бўлишини тасвирлайди. Роман 

воқеликни ифодалашида, жанрий хусусиятларига кўра 

камчиликлардан холи эмаслиги айтиб ўтилган [8]. Аммо 

диққатга сазовор жиҳати шундаки, адиб асарда 

инсоншунос сифатида ҳаёт фалсафасини илгари суради. 

Бош қаҳрамон оқил ва ҳалол инсон бўлгани сабабли ўз 

тақдирининг тутқунига айланади, аммо у ўз манфаати 

йўлида қасоскорлик ҳам қила олмайди, чунки табиатан 

Нюмен бундай инсон эмас. Бундай инсонлар реал ҳаётда 

ҳам, бадиий оламда ҳам ўз инсоний принципларига қарши 

чиқмасликлари, инсоний фазилатларини сақлаб 

қолишлари асарда моҳирона ёритилади. Бу муаллифнинг 

дастлабки романий тажрибаси бўлиб, илк асаридаёқ қалб 

софлиги, унинг бебаҳо қиймати ҳақида етарли ҳаётий 

хулосаларга келганини намоён этади.  

– Таҳлил ва натижалар. “Washington Square” 

(1880) Ҳ.Жеймснинг давр муаммолари изчил ёритилган 

эътиборли романларидан бири бўлиб, муаллиф унда 

бойлик, манфаат ҳамда шуҳрат инсон ҳаётини барбод 

қила олишини тасвирлайди. Романнинг бадиий 

хусусиятлари ҳақида Р.Э.Лонг, Д.Ж.Шнайдер, 

Э.Д.Либўрн, Р.Пойрер каби адабиётшунослар муҳим 

фикрлар билдиришиб, ундаги комиклик ҳисси билан 

йўғрилгани, ёзувчи бадиий маҳорати, асардаги 

фожеавийлик ҳамда комикликнинг мувозанати, романда 

қўлланган рамзий деталлар ва персонажлар психологик 

ҳолати тавирида уларнинг роли, асарда инсонга мато 

сифатида муомала қилиниши, эркинлик ҳамда тутқунлик 

масалалари ифодаси, ота ва фарзанд муносабатлари, 

фарзандлик бурчини бажаришдаги мураккаб руҳий 

кечинмалар қаҳрамонлар тақдири мисолида таҳлили 

келтирилади.  

Айниқса, психологик романда кўп учрайдиган 

параллел қаҳрамонлар тасвири Р.Э.Лонг мақоласида 

батафсил таҳлилга тортилади. Роман персонажлари – бош 

қаҳрамон, Кэтриннинг отаси Др.Слопер ва унга 

уйланмоқчи бўлган йигит Моррис Таунсэндларнинг руҳий 

тасвири параллеллик касб этади. Бир неча йиллар илгари 

меросхўр қизга уйланиб, оиласида ва касбида 

муваффақият, бойликга эришган Др.Слопер қизининг 

Моррис Таунсэндга турмушга чиқишига қарши чиқиб, 

қизини аёллик бахтидан жудо қилиб, бир умр ёлғиз 

ўтишига сабабчи бўлади. Адабиётшунос истаклари 

йўлида ҳар иккала эркак Кэтринга ўзларининг 

мулкларидек муносабатда бўлишларини, айнан 

қаҳрамонлар орасидаги нафрат ва зиддият улардаги 

умумийликни ифодалашини таъкидлайди [1]. Ҳар иккала 

персонаж ўзаро кечаётган муносабатларидан огоҳ, аммо 

бир-бирларига ён беришни исташмайди, ҳар иккаласи 

шахсий манфаати йўлида содда ва беғубор қизнинг 

ҳисларини оёқ ости қилишади.  

Р.Э.Лонг параллел қаҳрамонлар тақдирини 

Вашингтон Сквердаги уй билан боғлайди. Биргина уй 

эгалари саёҳатга кетганида хихматкор хоним марҳамати 

билан маълум муддат ҳашаматли хонадонда яшаган 

Моррис Таунсэнд тасвири унинг аслида қандай инсон 

эканига китобхонга қилинган бевосита ишорадир, десак 

хато бўлмайди. “He had his chair – a very easy one at the 

fireside in the back parlour (when the great mahogany sliding-

doors, with silver knobs and hinges, which divided this 

apartment from its more formal neighbour, were closed), and 

he used to smoke cigars in the Doctor’s study, where he often 

spent an hour in turning over the curious collections of its 

absent proprietor. He thought Mrs. Penniman a goose, as we 

know; but he was no goose himself, and, as a young man of 

luxurious tastes and scanty resources, he found the house a 

perfect castle of indolence. It became for him a club with a 

single member”[12]. Ҳашаматли, мафтункор ҳамда 

қасрнамо мазкур уй Др.Слопернинг жамиятдаги мавқеи, 

қаҳрамоннинг ўзига нисбатан ижтимоий баҳоси, руҳий 

ўзлиги сифатида тасвирланади. Моррис Таунсэнднинг 

исми шарифи ҳам рамзий маънога эга. Шаҳарнинг 

чеккасида (town – шаҳар, end – охир, сўнг) бева опаси 

билан машаққатли турмуш кечираётган ёш йигитнинг 

орзулари бисёр, у яшаётган камсуқум хонадон ҳам унинг 

жамиятдаги ўрни, ижтимоий мавқейи рамзи бўлиб келган 

бўлса, Вашингтон Сквердаги данғиллама уйга муносабати 

ва интилиши унинг истаклари, келажагини ифодаловчи 

рамздир. Мазкур уй тасвири романдаги воқеалар 

ривожида устунлик қилади. Уй хўжайини ҳамда даъвогар 

орасида роман воқеалари силсиласида тизгинсиз ҳам 

ташқи, ҳам ички-руҳий тўқнашув боради. Уй манзараси 

орқали қаҳрамон руҳиятини тасвирлаш ёзувчи 

маҳоратининг ўзига хослигини белгилаб беради, мазкур 

психологик манзара персонажлар ички дунёсини англаш 

йўлчи маёқ вазифасини ўтайди.  

 Романда чин инсоний фазилатлар соҳибаси, бош 

қаҳрамон Кэтрин Слопер бўлиб, ундаги дил туғёнлари, 

руҳий кечинмалари ифодасига кўра, уни “The American” 

асаридаги бош қаҳрамон Кристофер Нюменга ўхшатиш 

мумкин. Ҳар иккала асарда ҳам соф инсоний муҳаббат, 

ўзаро ҳурмат каби фазилатлар улуғланиб, бу хислатлар 

романлардаги протагонистларда мужассамланади. Ёзувчи 

ҳар иккала ижод намунасида бош қаҳрамонларини 

типиклаштиришга уринади, миллатдошларида мавжуд 

бўлишини жуда истаган чин инсоний хусусиятларни 

алқайди. 

Ижодининг иккинчи даврида кўплаб романлар 

ёзилган бўлиб, улар “The Portrait of a Lady”, “The 

Bostonians”, “The Princess of Casamassima”, “The Tragic 

Muse”, “The Other House”, “The Spoils of Poynton”, “What 

Maisie Knew”, “The Awkward Age” асарларидир. Мазкур 

жанрда яратилган ижод намуналари дастлабки босқичда 

мавжуд романларга қараганда анча мукаммалроқ бўлиб, 

адибнинг романнавис сифатида мавқейи 

мустаҳкамлангани кузатиш мумкин. Ҳ.Жеймс 

романларининг буюклигини уларнинг аҳамияти, кўлами, 

жозибаси, савияси белгилаб берди. Муаллиф 

асарларининг муҳимлигини воқеалар тасвиридаги ҳар бир 

детальга қаратилган жиддий эътибор, дақиқалардан 

аҳамиятли сонияни қамраб олиш, муносабатлардаги 

муруккабликлар ҳамда ривоядаги теранлик таъминлайди. 

“The Portrait of a Lady” (1883), “The Bostonians” (1886), 

“The Princess of Casamassima” (1886), “The Tragic Muse” 

(1890) “The Other House” (1896), “The Spoils of Poynton” 

(1897), “What Maisie Knew” (1897), “The Awkward Age” 

(1899) романлари бир босқичга мансуб романлар бўлса 

ҳам, уларнинг бадиий хусусиятларида турфалик мавжуд.  

“The Portrait of a Lady” романи Ҳ.Жеймснинг 

машҳур асарларидан бири бўлиб, мунаққидлар томонидан 

юксак баҳоланган ижод намунаси саналади. Асарда ёш 

америкалик аёл Изабел Арчернинг тақдир зарбаларини 

мардонавор қарши олиши тасвирланади. Ёзувчининг 

кўплаб ижод намуналари учун макон вазифасини Европа 

ўтагани боис, мазкур романда ҳам воқеалар Англия ва 

Италияда бўлиб ўтади. Ҳ.Жеймс романларини 

бирлаштириб турувчи хусусиятлардан бири шуки, бош 

қаҳрамонлардаги самимйлик, соддалик ва ҳалоллик 

уларни реал инсонларга яқинлаштиради. Уларнинг 

барчасида заиф нуқталари мавжуд бўлиб, атрофидаги 

инсонлар ундан фойдаланишга уринишади, аммо улар 

асардаги шижоатлиликлари билан ўзликларига хиёнат 

қилишмайди. Адиб мазкур романида инсон идрокини 

теранроқ таҳлил қилишга, ундаги руҳий ҳолатни чуқурроқ 

ўрганишга, психологик вазиятларни изчилроқ баён 

қилишга ҳаракат қилади.  

Ҳ.Жеймс ҳам романларида руҳий тасвирда ўзига 

хос йўлдан борди, унинг психологик тасвир услуби турли 

омилларга таянган ҳолда намоён бўлади. Психологик 

тасвир эса бевосита ҳамда билвосита турларга бўлиниб, 

бир қатор компонентлардан таркиб топади.  

 
Бевосита руҳий тасвир Билвосита руҳий тасвир 

Онг оқими 

Ички монолог 

Муаллиф нутқи 

Ретроспекция 

Туш, хаёл, тасаввур 

Ҳаракат 

Персонаж нутқи 

Мимика 

Табиат тасвири 

Образ 

Мотив 

Психологик деталь 

 

Мазкур жадвалда бевосита ҳамда билвосита руҳий 

тасвирга кирувчи компонентларни ажратиб олган ҳолда, 

кейинги таҳлилларимизда айнан “The Wings of the Dove” 

романида Ҳ.Жеймснинг руҳият тасвирида маҳорати 

хусусида тўхталиб ўтамиз.  

“The Wings of the Dove” романининг бош 

қаҳрамони Милли Тил типик америкалик қиз образи 

сифатида гавдалантирилади. Аслида Ҳ.Жеймс 1870-йилда 

сил касалидан вафот этган суюкли жияни Мэри (Минни) 

Тэмпл (Mary (“Minny”) Temple) хотирасини 

абадийлаштириш мақсадида бир неча романларида унинг 

образини яратади. “The Portrait of a Lady”да Изабел Арчер, 

“The Golden Bowl”да Мэгги Вервер тимсоллари бунга 

мисол бўла олади, аммо руҳий тасвир таҳлили мақсад 

қилинган мазкур романдаги Милли Тил образида 

прототипга ўхшашлик мукаммаллашувга эришган. 

Романда бошидан охиригача бош қаҳрамон кўриниш 

бермайди, бироқ унинг барча қисмларда бошқа 

персонажларга таъсири, воқеалар ривожида устунлиги 

сезилиб туради. 

Хулоса ва таклифлар. Ҳ.Жеймснинг психологик 

реализмини натурализмдан фарқловчи жиҳати ҳам 

қаҳрамонларининг руҳий таҳлилида эришган изчиллигида 

бўлди. Унинг образлари натуралистик қаҳрамонлар 

сингари бечораҳол ёки жамиятнинг тазйиқига учраган 

жабрдийдалар эмас, улар давлатманд инсонлар, аммо 

муаллифнинг психологик таҳлили мазкур персонажлар 

мураккаб руҳий жараёндан азият чекишларини намоён 

этади. Руҳий тасвирнинг бевосита ҳамда билвосита 

усулларини моҳирона қўллаган адиб китобхонга йиллар 

ўтса ҳам залвори тўкилмайдиган ўгитларни етказа олди.

  

 

АДАБИЁТЛАР 

1. Bloom, Harold. Henry James. - Broomall, PA: Chelsea House Publishers, 2002. – P.120. 

2. Гинзбург Л. О психологической прозе. – Л.: Художественная литература, 1977. – С.448. 

3. Edel L. The Modern Psychological novel. – N.Y.: Grosset & Dunlap, 1964. – P. 222. 

4. Canby H.S. Turn West, Turn East: Mark Twain and Henry James. – Boston: Houghton Mifflin, 1951. – P. 273.  

5. Critical Insights. Henry James. Edited by Hubbard T. – N.Y.: Grey House Publishing, 2016. – P.302. 

6. Cuddon J.A. Dictionary of Literary Terms & Literary Theory. – E: Penguin Books, 1999. – P. 991. 

7. Kennedy R.S. Thomas Wolfe: A Harvard Perspective. – USA.: Croissant, 1983. – P. 136.  



O‘zMU xabarlari                        Вестник НУУз                           ACTA NUUz FILOLOGIYA 1/12/1 2022 

 

                
   - 266 - 

 

  

8. McElderry, Bruce R., Jr. Henry James. – N.Y.: Twayne Publishers, 1965. – P.1965. – P.200.  

9. Scotchie J. Thomas Wolfe Revisited. – USA.: Land of the Sky Books, 2001. – P.164.  

10. Scura, Dorothy McInnis. Henry James, 1960-1974 : a reference guide. - Boston : G.K. Hall, 1979. – P.520.  

11. Тўраева Б. Адабиёт назарияси. – Т.: Эффект-Д, 2020. – Б.164. 

12. https://www.gutenberg.org/files/2870/2870-h/2870-h.htm 

13. https://www.bartleby.com/311/42.html  

14. https://lithub.com/the-secrets-and-silences-of-the-golden-bowl/ 
  

https://www.gutenberg.org/files/2870/2870-h/2870-h.htm
https://www.bartleby.com/311/42.html
https://lithub.com/the-secrets-and-silences-of-the-golden-bowl/

